Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Trefnu popeth er ein lles - Rhufeiniaid 8:28  

28 Dyn ni’n gwybod fod Duw’n trefnu popeth er lles y rhai sy'n ei garu – sef y rhai mae wedi eu galw i gyflawni ei fwriadau.

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu cynhwysion i wneud cacen, a chacen wedi ei choginio.

.....
Weithiau dyn ni ddim yn deall be mae Duw yn ei wneud. Weithiau dyn ni’n gofyn cwestiynau fel, “Pam fod Duw wedi gadael i hynna ddigwydd?” Mae Duw mor wahanol i ni fel na fedrwn ni ddeall yn iawn bob peth mae o’n drefnu ar ein cyfer ni. Y peth pwysig i’w gofio ydy fod Duw yn dda, ei fod o eisiau’r gorau i ni, a bod yn rhaid i ni ei drystio fo i wneud be sy’n iawn. Os dyn ni’n caru Iesu Grist a chredu yn Nuw, yna fydd Duw yn trefnu pob dim er ein lles. 

Oes yna rywun yn hoffi bwyta cacennau/teisennau yma?

Beth sydd ei angen arnon ni i wneud Victoria Sponge?

(Naill ai cliciwch ar y ppt neu dangoswch y cynhwysion yn eu tro).

Blawd – ydych chi’n meddwl fod blawd yn flasus ar ei ben ei hun?

Marjarîn -  ydych chi’n meddwl fod marjarîn yn flasus ar ei ben ei hun?

Wyau heb eu coginio - ydych chi’n meddwl fod y rhain yn flasus fel maen nhw?

Baking powder (rhai pobl yn ei ddefnyddio) - ydych chi’n meddwl fod hwn yn flasus?

Siwgr caster – mae hwn yn eithaf blasus, ond dim ond ychydig bach ar y tro, neu mae’n sych, sych tu mewn i’ch ceg. 

Ar eu pennau eu hunain does dim un o’r cynhwysion yn arbennig o flasus. Ond, be sy’n digwydd pan dyn ni’n mesur y cynhwysion yn ofalus, eu rhoi mewn powlen, eu cymysgu ac wedyn eu rhoi yn y ffwrn/popty?

(Clic ar y ppt/ neu ddangos y deisen) Mmmm, teisen flasus iawn.

Ydych chi’n cofio be wnes i ddweud ar y dechrau – fod yn rhaid i ni drystio Duw a chredu ei fod yn trefnu bob dim er ein lles ni? Weithiau pan dyn ni’n edrych ar be sy’n digwydd o’n cwmpas ni dydyn ni ddim yn siŵr os ydy Duw yn gwneud popeth er ein lles. Ond, dyma mae’r Beibl yn ei ddweud,

 Dyn ni’n gwybod fod Duw’n trefnu popeth er lles y rhai sy'n ei garu.

Dydi blawd, marjarîn, baking powder, wyau a siwgr ddim yn arbennig o flasus ar eu pennau eu hunain, ond unwaith dyn ni’n cael trefn arnyn nhw, eu pwyso nhw, eu cymysgu nhw a rhoi nhw yn y ffwrn/popty, dyn ni’n cael rhywbeth bendigedig ar y diwedd - cacen flasus iawn! Mae’r un peth yn wir am waith Duw yn ein bywydau ni – falle’n bod ni ddim yn deall pam fod rhai pethau yn digwydd, ond mae gan Dduw ddigon o amser i drefnu popeth yn ein bywyd ni, ein trin ni a’n trafod ni, nes bydd popeth yn gweithio er daioni i ni yn y diwedd – er ein lles ni.

Gweddi

Ein Tad, dyn ni’n gwybod dy fod ti’n trefnu popeth er lles y rhai sy'n dy garu. Diolch dy fod ti’n ein caru ni ac yn dymuno’r gorau i ni. Helpa ni i gredu’n Iesu Grist a byw i dy blesio di. Pan mae pethau anodd yn digwydd yn ein bywydau ni, helpa i ni i gofio eu bod yn rhan o dy gynllun di ac y byddi di’n trefnu popeth er ein lles. Amen.

